
ABSTRAK 

 

Tekanan merupakan satu keadaan yang 

tidak dapat dielakkan dalam pekerjaan 

terutamanya dalam organisasi kepolisan. 

Bukti impirikal menyatakan bahawa kerjaya 

kepolisan adalah pekerjaan yang paling 

tertekan berbanding dengan pekerjaan yang 

lain kerana kerjaya ini melibatkan tugasan 

yang mempunyai impak tekanan terhadap 

mental dalam kalangan pegawai polis. 

Artikel ini membincangkan tentang kajian-

kajian lepas yang berkaitan dengan isu 

tekanan kerja, punca dan kesan daripada 

tekanan kerja dan hubungkait antara 

tekanan kerja dengan Kecerdasan Emosi 

dalam organisasi kepolisan. Kajian 

impirikal telah membuktikan bahawa 

terdapat hubungan yang signifikan antara 

Kecerdasan Emosi dengan tekanan kerja di 

mana Kecerdasan Emosi merupakan 

komponen yang penting dalam 

mengurangkan tahap tekanan kerja dalam 

kalangan pegawai polis. Oleh itu, 

pengetahuan terhadap tahap tekanan kerja 

dalam kalangan pekerja dalam sesebuah 

organisasi adalah amat penting bagi 

memastikan langkah-langkah yang berkesan 

dapat diambil untuk mengurangkan tekanan 

kerja dan kesannya dalam organisasi 

tersebut dengan menggunakan elemen-

elemen Kecerdasan Emosi. 

 

 

PENGENALAN 

 

Tekanan kerja merupakan satu manifestasi 

negatif dalam persekitaran kerja pada masa 

kini dan menjadi isu utama serta fenomena 

meningkatnya tahap tekanan dalam kalangan 

pekerja disebabkan bebanan kerja, isu 

keselamatan di tempat kerja dan 

peningkatan taraf hidup (Yozgat et. al., 

2013). Tekanan kerja merujuk kepada tindak 

balas emosi seseorang terhadap persekitaran 

kerja yang mengancam pekerja tersebut 

(Gill et. al., 2006). Dalam konteks 

organisasi kepolisan, isu yang tidak dapat 

dielakkan adalah masalah tekanan kerja 

dalam kalangan Pegawai Polis yang pada 

masa kini merupakan isu yang kian 

meruncing dan membimbangkan (Hasmizal, 

2007; Idrus, 2005; Masilamani et. al., 2013; 

Mohamed Sazif, 2011; Ruslan, 2007). Di 

Malaysia organisasi yang merupakan badan 

penguatkuasa utama negara adalah jabatan 

Polis Diraja Malaysia (PDRM) (Mohamed 

Sazif, 2011; Venugopal, 2011). PDRM juga 

merupakan satu badan bertanggungjawab 

mempertahankan keamanan dan 

ketenteraman awam yang tidak terhad 

kepada ketenteraman yang berkaitan 

manusia malah bersangkutan dengan 

bencana alam yang menjadikan PDRM 

sebagai agensi yang pertama dikehendaki 

bertindakbalas sekiranya sesuatu ancaman 

dari dalam negara berlaku (Salmah, 2009). 

Kerjaya kepolisan merupakan suatu bidang 

kerjaya yang penuh dengan tekanan (Anshel, 

2000; Cheong & Yun, 2011; Kaur et. al., 

2013; Mohamed Sazif, 2011; Nomi, 1999; 

Paton & Violanti, 1997; Salmah, 2009; 

Sundaram & Kumaran, 2012; Webster, 

2013), cabaran (Arjunaidi, 1997; Kaur et. 

al., 2013; Mardhiah, 2012; Moon & Jonson, 

2012; Venugopal, 2011) serta berisiko tinggi 

(De La Fuente Solana et. al., 2013; Hammad 

et. al., 2013; Patterson, 2009; Russell, 2014; 

Violanti, 2010).  

Kecerdasan Emosi pula didefinisikan 

sebagai kemampuan seseorang mengawal 

emosi diri dengan efektif dan mempengaruhi 

hubungan positif dengan orang lain (Mayer 

& Salovey, 1997) serta kemampuan 

menggunakan kemahiran tersebut untuk 

berjaya dalam menghadapi cabaran 

persekitaran (Bar-On, 1997). Kegagalan 

mengurus tekanan adalah berpunca daripada 

kegagalan dalam mengawal emosi dalam 

diri (Du et. al., 2013; Forushani & Besharat, 

2011; Jang & George, 2011; Kumar & 

Pragadeeswaran, 2011). Ini kerana, 

profesion kepolisan merupakan pekerjaan 

yang berhubungan dengan masyarakat dan 

sentiasa melibatkan emosi (Patterson, 2009). 

Oleh itu, setiap Pegawai Polis memerlukan 

kekuatan dan ketahanan emosi yang amat 

tinggi untuk berhadapan dengan tekanan di 

tempat kerja (Mardhiah, 2012). 

PERMASALAHAN DALAM 

ORGANISASI KEPOLISAN 

 

Organisasi kepolisan dalam konteks kajian 

ini iaitu PDRM, kini berhadapan dengan 

permasalahan psikologi yang meruncing di 

kalangan pegawainya di mana terdapat 

pelbagai kes-kes pembunuhan, 

mencederakan orang awam, membunuh diri 

dan masalah mental di dalam negara yang 

telah dilaporkan melibatkan Pegawai Polis 

yang gagal mengawal emosi diri akibat 

daripada tekanan dalam diri (Bernama, 3 

Oktober 2008; Harian Metro, 20 Julai 2012; 

Sinar Harian, 12 Disember 2009; Sinar 

Harian, 18 Julai 2012; Sinar Harian, 14 

September 2013; Sinar Harian 15 September 

2013; Utusan Malaysia, 3 Oktober 2008; 

Utusan Malaysia, 3 Februari 2011; Utusan 

Malaysia, 17 Disember 2013). Isu-isu yang 

dipaparkan ini menyokong kajian-kajian 

lepas yang telah dibuat sebelum ini yang 

mendapati akibat kegagalan untuk 

mengawal tahap tekanan kerja yang tinggi di 

kalangan Pegawai Polis akan meningkatkan 

kecenderungan mereka untuk cubaan 

membunuh diri, berlakunya penceraian 

rumahtangga, kemurungan, penyalahgunaan 

dadah dan alkohol (Anshel, 2000; Axelberd 

& Valle, 1979; Balckmore, 1978; Biggam 

et. al., 1997; Nel, 1994; Dowling et. al., 

2006; Miller, 2006; Nel & Burgers, 1998; 

Rothmann & Strijdom, 2002; Violanti, 

1997; Walker, 1997; Zukauskas et. al., 

2009). Malah menurut hasil kajian oleh Aris 

et. al., (2012) yang mengkaji stres dalam 

kalangan penjawat awam mendapati 43.1% 

penjawat awam kerap mengalami perasaan 

emosi cepat marah, muram dan sedih 

(33.1%) dan kerap hilang kawalan (15.9%) 

kesan daripada stres dalam diri. Selain itu, 

hasil kajian tersebut juga mendapati 

sebanyak 12.1% daripada penjawat awam 

mempunyai pemikiran "berasa seolah-olah 

mahu memukul atau mencederakan orang 

yang menyakiti hati". Malah lebih 

membimbangkan terdapat 4.3% penjawat 

awam mempunyai pemikiran "kerap timbul 

rasa ingin membunuh diri" dan 10.8% 

penjawat awam mempunyai pemikiran 

"kadang-kadang timbul rasa untuk 

membunuh diri" akibat daripada faktor 

tekanan diri. Tekanan dalam diri yang dapat 

difahami, dinilai dan diluahkan emosi 

dengan cara yang betul adalah menentukan 

sama ada seseorang pekerja itu berjaya atau 

tidak di dalam kerjayanya (Ciarrochi et. al, 

2001). Jesteru itu, kemahiran mengurus 

emosi merupakan aspek penting yang perlu 

ada pada setiap pekerja (Boren, 2010). 



Jurnal Kemanusiaan Bil. 23  ISSN : 1675-1930 

Universiti Teknologi Malaysia 

Jurnal Kemanusiaan Bil. 23 4 

 

TEKANAN DALAM ORGANISASI 

KEPOLISAN 

 

Fakta ini dikukuhkan lagi dengan bukti-

bukti kajian yang telah dibuat dalam 

kalangan Pegawai Polis PDRM adalah 

berada di tahap tekanan kerja yang tinggi 

seperti hasil kajian-kajian lepas yang telah 

dijalankan oleh Hasmizal (2007); Idrus 

(2005); Masilamani et. al., (2013); 

Mohamad Sazif (2011) dan Ruslan (2007). 

Namun, hanya sedikit sahaja kajian yang 

dijalankan dapat menunjukkan tahap 

tekanan di kalangan Pegawai Polis di dalam 

pasukan PDRM berada di tahap sederhana 

(Iran & Mohamed Fadzil, 2010; Salmah, 

2009). Kajian yang telah dilakukan oleh 

Jabatan Kesihatan Masyarakat Pusat 

Perubatan Universiti Kebangsaan Malaysia 

(PPUKM) mendapati profesion sebagai 

pegawai polis berada di tangga teratas dalam 

mengalami tekanan kerja berbanding 

penjawat awam yang lain di mana peratusan 

kadar stres bagi Pegawai Polis adalah 

sebanyak 53.7% berbanding dengan 

profesion lain iaitu Pegawai Penjara 

(48.8%), Anggota Bomba (47.3%), Guru 

(45.8%), Jururawat (42.3%), Doktor 

(40.7%) dan Pembantu Farmasi (35.2%) 

(Hasmizal, 2007; Berita Harian, 27 

September 2011). Malah menurut 

Masilamani et. al., (2013) Pegawai Polis di 

Malaysia berpangkat Inspektor lebih 

mengalami tekanan kerja yang tinggi 

berbanding dengan Pegawai Polis lain 

kerana faktor tanggungjawabnya yang berat 

dalam sudut penyiasatan kes, tugas khas, 

jenayah komersil, operasi khas (memerangi 

keganasan) dan jenayah narkotik. 

Walaubagaimanapun kajian berkaitan 

tekanan kerja dalam kalangan Pegawai Polis 

khususnya di Malaysia dan di Asia Tenggara 

amnya masih lagi kurang diberi perhatian 

(Masilamani et. al., 2013; Wong, 2003). 

Menurut Wong (2003), kekurangan kajian di 

dalam organisasi kepolisan di Asia Tenggara 

adalah kerana terdapat kekangan dari segi 

faktor politik, perbezaan dari segi amalan 

dan teori kepolisan, organisasi kepolisan 

Asia yang lebih bersifat konservatif dan 

keperluan melindungi maklumat sulit.  

Manakala kajian-kajian lepas dari luar 

negara juga mendapati profesion kepolisan 

merupakan kerjaya yang mempunyai tahap 

tekanan atau stres kerja yang tinggi 

(Anderson et. al., 2002; Anshel, 2000; 

Buker & Wiecko, 2006; Collins & Gibbs, 

2003; Dantzer, 1987; Davidson & Veno, 

1978; De Almeida et. al., 2008; De La 

Fuente Solana et. al., 2013; Deb et. al., 

2008; Lipp, 2009; Lord et. al., 1991; Petrone 

& Reiser, 1985; Rao et. al., 2008; Reese, 

1986; Russell, 2014; Sayles, 1974; Webb & 

Smith, 1980; Violanti, 1985; Yun et. al., 

2013).  Hasil kajian dari negara-negara 

Barat senada dengan hasil kajian tempatan 

yang mendapati tekanan kerja berlaku 

apabila keperluan kerja tidak seiring dengan 

sumber, kebolehan dan kehendak pekerja itu 

sendiri hingga menyebabkan kesan yang 

ketara terhadap psikologi dan fisiologi 

pekerja (Jiang, 2008 ; Zafir & Fazilah, 

2006). Seterusnya akan memberi kesan yang 

ketara kepada kesejahteraan psikologi 

seseorang individu itu dari segi tingkah laku, 

kognitif dan fizikal (Mohd Awang et. al., 

2010; Violanti et. al., 1998).  

 

PUNCA TEKANAN KERJA 

 

Patterson (2001; 2009) menyenaraikan lima 

kategori punca utama tekanan kerja yang 

boleh berlaku dalam kalangan Pegawai Polis 

berdasarkan kajian oleh Finn & Tomz 

(1997) yang sering digunakan oleh para 

pengkaji. Punca pertama berlakunya tekanan 

kerja di kalangan Pegawai Polis adalah 

daripada faktor organisasi itu sendiri yang 

lebih berstruktur birokrasi dan bersifat 

separa tentera di dalam tugasan 

penguatkuasaan undang-undang (Patterson, 

2009). Lazimya faktor organisasi (seperti 

pentadbiran, jabatan dan lain-lain) dan 

operasi adalah merupakan faktor yang sering 

kali menyumbang kepada tekanan kerja 

yang tinggi kepada Pegawai Polis (Shane, 

2010; Violanti & Aron, 1995). Selain itu 

masalah peralatan logistik seperti 

kelengkapan yang tidak mencukupi dalam 

menjalankan tugas, gaji yang rendah, waktu 

kerja shif, penyeliaan dan latihan yang tidak 

mencukupi merupakan faktor kepada 

berlakunya tekanan kerja di kalangan 

Pegawai Polis (Liberman et. al., 2002). 

Penyertaan pegawai yang bertanggungjawab 

membuat sesuatu keputusan dalam 

organisasi juga menyumbang kepada faktor 

yang memberi tekanan kerja berbanding 

dengan Pegawai Polis yang tidak 

diamanahkan untuk membuat sesuatu 

keputusan (Slate et. al., 2007). 

Punca kedua pula adalah faktor tugas 

kepolisan itu sendiri yang secara langsung 

dan kerap berhubungan terhadap masalah 

masyarakat dalam melaksanakan 

tanggungjawap melindungi orang lain, tugas 

berisiko tinggi dan lasak yang melibatkan 

kekerasan dan mengancam nyawa 

merupakan faktor kepada punca tekanan di 

kalangan Pegawai Polis (Moon & Jason, 

2012; Patterson, 2009). Selain itu faktor lain 

yang memberi kesan kepada tekanan seperti 

beban kerja, kerja tidak teratur, kerja lebih 

masa di luar waktu pejabat serta perlu 

bekerja tanpa ketentuan masa iaitu perlu 

bersedia dipanggil bertugas pada bila-bila 

masa walaupun waktu bercuti, cuti tidak 

mencukupi, kurang masa bersama keluarga, 

tekanan politik, kurang sokongan organisasi, 

kerap berpindah tempat kerja, imej negatif 

daripada masyarakat, risiko kepada bahaya 

dan keganasan juga menyumbang kepada 

tekanan kerja di kalangan Pegawai polis 

(Buker & Wiecko, 2006; Collins & Gibbs, 

2003; Conroy & Hess, 1992; Crank & 

Caldero, 1991; Hasmizal, 2007; Kaur et. al., 

2013; Violanti & Aron, 1994; Yun, 2013).   

Punca ketiga adalah daripada persepsi 

masyarakat, media dan pengamal undang-

undang terhadap sistem kehakiman yang 

lebih bersifat kemasyarakatan menyebabkan 

keputusan sistem kehakiman lebih memihak 

kepada pesalah dan berlaku ketegasan pula 

dalam proses penguatkuasaan polis melalui 

beban bukti dan penyiasatan yang terlalu 

teliti hingga menyebabkan masyarakat dan 

media memandang negatif terhadap tindakan 

penguatkuasaan polis. Hal ini menyebabkan 

tekanan terhadap Pegawai Polis di dalam 

melaksanakan penguatkuasaan undang-

undang (Patterson, 2009). 

Punca keempat berlakunya tekanan di 

kalangan Pegawai Polis adalah daripada 

masalah peribadi seperti masalah keluarga, 

masalah kewangan, dan sebagainya yang 

dapat menyumbang kepada peningkatan 

tekanan terhadap diri seseorang Pegawai 

Polis (Patterson, 2009). Ini dibuktikan oleh 

kajian Arjunaidi (1997) yang mendapati 

ketegangan di kalangan Pegawai Polis 

mempunyai hubungan signifikan dengan 

taraf perkahwinan, taraf pendidikan, 

persekitaran kerja, hubungan sosial, struktur 

organisasi, bebanan kerja dan budaya 

organisasi. 

Punca kelima adalah daripada tuntutan tugas 

Pegawai Polis itu sendiri yang sering 

berhadapan dengan peristiwa-peristiwa 

trauma semasa membantu mangsa yang 

secara tidak langsung menyebabkan risiko 

gangguan tekanan akut dan gangguan 

tekanan selepas trauma (Patterson, 2009). Di 

dalam kajian yang telah dilakukan oleh 

Anderson et. al., (2002) mendapati Pegawai 

Polis yang pernah mengalami tekanan tinggi 

adalah mereka yang sering berhadapan 

dengan situasi tugas yang traumatik dan 

mereka akan merasai perasaan trauma 

walaupun selepas tamat tugas. Menurut 

Collins & Long (2003), pegawai penyiasat 

polis yang terlibat dengan persekitaran kerja 

dan mangsa-mangsa yang traumatik boleh 

mengalami imaginasi trauma, tekanan 

trauma sederhana, traumatic 

countertransference, burnout dan 

melemahkan perasaan belas kasihan. 

 

KESAN TEKANAN KERJA 

 

Apabila sesuatu tindakbalas tekanan gagal 

dikawal dengan berkesan ianya boleh 

mengakibatkan kemurungan berlaku dalam 

diri seseorang (McEwen & Wingfield, 2003; 

McEwen & Lasley, 2009). Terdapat bukti 

kajian lepas yang menunjukkan tekanan 

kerja dapat memberi kesan kepada 

kesejahteraan hidup Pegawai Polis dan 

prestasi organisasi (Bakker & Heuven, 2006; 

Tang & Hammontree, 1992). Anshel (2000), 

menyenaraikan tiga kesan utama akibat 

daripada belakunya tekanan di kalangan 

Pegawai Polis iaitu kesan pertama adalah 

akibat ancaman yang melampau daripada 

dari pihak luar akan menyebabkan 

perubahan yang ketara dari segi psikologi, 

tindak balas fisiologi dan tingkahlaku 

(Violanti, et. al., 1998). Menurut Yun et. al., 

(2013), tekanan kerja dalam kalangan 

Pegawai Polis boleh memberi kesan negatif 

kepada hubungan dengan rakan sekerja, ahli 

keluarga, penceraian dan keganasan 

rumahtangga. 

Menurut Anshel (2000) lagi, kesan yang 

kedua akibat daripada kegagalan menangani 

secara berkesan tekanan jangka pendek akan 

menyebabkan tekanan berlanjutan ke fasa 

tekanan kronik yang boleh menyebabkan 

gangguan kepada sistem imunisasi badan 

dan akhirnya membawa kepada masalah 

kesihatan. Kajian-kajian lepas telah 

menunjukkan bahawa kesan daripada 

tekanan dalam diri boleh mengundang 

kepada pelbagai masalah negatif yang lain 

seperti kemurungan, tekanan mental, 

menjejaskan kualiti tidur dan masalah 

kesihatan (Burke & Mikkelsen, 2006; 

Cooper, et. al., 2001; De Almeida et. al., 

2008; Demerouti, et. al.,2002; Gana & 

Boblique, 2000; Neylan et. al., 2002). Selain 

itu, apabila berlakunya peningkatan risiko 

terhadap tekanan dan kemurungan dalam 

kalangan Pegawai Polis juga boleh 

menyebabkan risiko yang tinggi terhadap 

masalah mental dan fizikal termasuk 

penyakit kardiovaskular iaitu penyakit 

jantung, tekanan darah tinggi, 

hypercholesterolemia, gangguan perut, 

kebimbangan, kemurungan dan gangguan 

tekanan posttraumatic (Buchanan et. al., 

2001; Franke et. al., 2002; Franke & 

Anderson, 1994; Gross et. al., 2006; 

Sheehan & Van Hasselt, 2003; Van Hasselt 

et. al., 2008; Violanti et. al., 1998). Kajian 

oleh Joseph et. al., (2009) pula mendapati 

berlakunya peningkatan tahap 

atherosclerosis (iaitu pengerasan pembuluh 

darah akibat mendapan lemak) yang 

berpotensi meningkatkan penyakit 

kardiovaskular di kalangan Pegawai Polis 

berbanding dengan orang awam. Menurut 

Stinchcomb (2004), tekanan dalam kalangan 

Pegawai Polis mempunyai hubungan dengan 

simtom fisiologikal (sakit kepala, sakit 

perut, sakit belakang, ulser dan serangan 

jantung). Hal ini kerana apabila seseorang 

Pegawai Polis mengalami situasi tertekan 

mereka sering mengabaikan gaya hidup 

sihat hingga menyebabkan berlakunya 

masalah kesihatan (Violanti et. al., 2013). 

Manakala individu yang mengalami tekanan 

kerja lazimnya lebih tinggi kuantiti 

menghisap rokok berbanding dengan mereka 

yang tidak mengalami tekanan kerja 

(Mendelsohn, 2012) di mana risiko yang 

tinggi berlakunya penyakit kardivaskular 

adalah daripada amalan merokok (Ambrose 

& Barua, 2004) terutamanya di kalangan 

Pegawai Polis (Franke et. al., 2002; Violanti 

et. al., 2013).  

Kesan terakhir akibat daripada tekanan kerja 

dalam tempoh jangka masa yang panjang 

akan menyebabkan kesan kepada tahap 

motivasi dan menjejaskan prestasi kerja 

(Anshel, 2000). Tekanan kerja yang tinggi 

akan memberi kesan kepada tahap 

penurunan kepuasan kerja dan prestasi kerja 

di kalangan Pegawai Polis (Anshel, 2000; 

Mohamad Sazif, 2011; Nel & Burgers, 

1998; Nel, 1994; Rothmann & Strijdom, 

2002). Malah kajian oleh Kohan & 

O’Connor’s (2002) mendapati tekanan kerja 

mempunyai hubungan signifikan negatif 

yang kuat dengan kepuasan kerja di 

kalangan Pegawai Polis di mana semakin 

tinggi tahap tekanan kerja maka semakin 

rendah tahap kepuasan kerja (Terry et. al., 

1993; Landsbergis et. al., 1998; Fairbrother 

& Warn, 2003) dan tahap prestasi kerja 

(Yozgat et. al., 2013). Bukti ini menyokong 

pendapat bahawa tekanan dalam organisasi 

dapat memberi kesan negatif kepada tahap 

kepuasan kerja seperti kadar pusing ganti 

kerja yang tinggi, ketidakhadiran, masalah 

moral dan mengurangkan produktiviti 

(Bradley & Sutherland,1994; Wright & 

Saylor 1991; Norvell et. al., 1998) burnout 

(Brown et. al., 1996; Lord, 1996) dan 

bersara awal (Becker et. al., 2009; Kop et. 

al., 1999). 

Tekanan kerja juga memberi kesan negatif 

kepada organisasi apabila pegawai akan 

kurang bermotivasi, masalah ketidakhadiran 

kerja dan menjejaskan kualiti penyampaian 

perkhidmatan seterusnya memberi imej dan 

kesan negatif kepada masyarakat apabila 

Pegawai Polis yang mengalami masalah 

tekanan akan kurang komited dalam 

berinteraksi dengan pengadu seterusnya 

akan menjejaskan hubungan antara polis dan 

masyarakat (Brown & Campbell, 1994; 

Cheong & Yun, 2011; He et. al., 2002). 

Selain itu, akibat daripada kesan tekanan 

kerja yang tinggi secara berterusan juga 

boleh menyebabkan sindrom burnout 

berlaku jika tekanan gagal dikawal (De La 

Fuente Solana et. al., 2013; Medina, 2007).  

 

TEORI TEKANAN KERJA 

 

Menurut Cox & Griffiths (2010), konsep 

Transactional Stress Theory menjelaskan 

bahawa tekanan di tempat kerja melibatkan 

satu proses yang terdiri daripada tiga elemen 

iaitu pendedahan kepada bahaya psikososial 

organisasi, proses persepsi kognitif yang 

melibatkan tekanan emosi dan hubungkait 

antara kesan tekanan terhadap individu 

(melibatkan masalah psikologi, tingkahlaku 

dan masalah kesihatan) dengan memberi 

kesan terhadap organisasi (melibatkan 

pusingganti kerja, kurang komitmen dan 

sebagainya). Transactional Stress Theory 

memberi tumpuan kepada penglibatan 

secara dinamik antara pekerja dengan kerja 

yang dilakukan di mana ia menekankan 

proses kognitif dalam menangani tekanan 

kerja (Lazarus, 1990). Menurut Lazarus 

(1991) lagi Transactional Stress tidak hanya 

berlaku pada diri seseorang individu atau 

pun persekitaran tetapi ia juga berlaku di 

antara kedua-duanya. Elemen tekanan 

adalah mengambarkan pengaruh emosi 

merangkumi semua aspek tekanan (Lazarus 

& Cohen-Charash, 2001). Holroyd & 

Lazarus (1982) melalui Model 

Transactional Stress menakrifkan tekanan 

sebagai suatu penilaian yang timbul kesan 

daripada persekitaran akibat bebanan 

terhadap individu yang mengancam 

kesejahteraan. Folkman & Lazarus (1980) 

telah mengenalpasti dua cara menangani 

tekanan iaitu problem-focused (tumpuan 

kepada mengurus punca tekanan) dan 

emotioan-focused (tumpuan kepada 

mengawal emosi). Setelah itu Folkman 

(2011) telah mengembangkan kaedah 

menangani tekanan iaitu meaning-centred 

coping dan relationship-social coping.  

PERANAN KECERDASAN EMOSI 

TERHADAP TEKANAN KERJA  

 

Menurut Patterson (2009) Pegawai Polis 

merupakan profesion awam yang banyak 

melibatkan faktor emosi. Mayer & Salovey 

(1997) serta Goleman (2001) 

mendefinisikan Kecerdasan Emosi sebagai 

satu bentuk kebolehan memantau dan 

meregulasikan emosi diri dan emosi orang 

lain serta dapat membezakan antara 

keduanya dan boleh menguruskan maklumat 

itu untuk mengarah pemikiran dan tindakan. 

Ciri-ciri Kecerdasan Emosi pula adalah 

merujuk kepada perbezaan individu dalam 

sudut persepsi, proses, pengaturan dan 

penggunaan maklumat emosi (Forushani & 

Besharat, 2011). Individu yang memiliki 

Kecerdasan Emosi yang tinggi memiliki 

kemahiran mengurus emosi, keupayaan 

untuk menilai, meluahkan dan mengawal 

emosi mereka dengan baik (Greven, 

Chamorro-Premuzic, Arteche, & Furnham, 

2008). 

Kajian impirikal telah membuktikan bahawa 

Kecerdasan Emosi di kalangan pekerja 

dalam organisasi mempunyai hubungkait 

dengan tahap tekanan kerja mereka (Chin et. 

al., 2012; Ciarrochi, 2002; Forushani & 

Besharat, 2011; Jang & George, 2011; Jude, 

2011; Oginska, 2005; Por et. al., 2011). 

Kecerdasan Emosi memberi kesan yang 

ketara dalam mengurangkan tekanan kerja 

melalui keupayaan mengawal emosi diri 

dengan mengenalpasti perasaan tekanan dan 

kekecewaan diri (Jang, & George, 2011). 

Slaski & Cartwright, 2002; Cooper & 

Sawaf, 1997). Individu yang memiliki tahap 

Kecerdasan Emosi yang tinggi mampu 

mengawal dan mengurangkan tahap tekanan 

dalam diri, menghadapi cabaran 

persekitaran, memiliki kesejahteraan diri, 

tahap kesihatan yang baik dan seterusnya 

menghasilkan tahap prestasi kerja yang 

cemerlang serta produktif berbanding 

dengan mereka yang memiliki tahap 

Kecerdasan Emosi yang rendah (Aradilla et. 

al., 2010; Ashkanasy & Dasborough, 2003; 

Augusto-Landa et. al., 2011; Brunetto et. al., 

2012; Chin et. al., 2012; Davies et. al., 

1998; Forushani & Besharat, 2011; Gross & 

John, 2003; Higgs & Dulewicz, 2013; Jang 

& George, 2011; Jude, 2011; Por et. al., 

2011; Slaski & Cartwright, 2002). 

Kajian-kajian lepas juga yang telah 

membuktikan bahawa Kecerdasan Emosi 

mempunyai hubungan signifikan yang 

negatif dengan tahap tekanan kerja di mana 

Kecerdasan Emosi dapat mengurangkan 

tahap tekanan kerja individu (Ciarrochi et. 

al., 2002; Gohm et. al., 2005; Forushani & 

Besharat, 2011). Kajian oleh Noorbakhsh et. 

al., (2010) telah mendapati Kecerdasan 

Emosi mempunyai hubungan positif dengan 

gaya menangani ketegangan masalah dan 

ketegangan emosi. Menurut Ciarrochi et. al., 

(2002) lagi, Kecerdasan Emosi mempunyai 

hubungan perantara di dalam hubungan 

antara kesihatan psikologi dengan faktor 

tekanan individu. Pendapat ini dibuktikan 

oleh Arnetz et. al., (2013) yang telah 

menjalankan kajian keberkesanan 

penggunaan teknik psikologi dalam latihan 

Pegawai Polis untuk mengurangkan 

kebimbangan dan ketegangan dalam 

meningkatkan tahap prestasi apabila 

berhadapan dengan situasi kritikal di 

kalangan pegawai kadet polis yang sedang 

dalam latihan. Hasil keputusan selepas 18 

bulan diberi latihan terhadap 37 pegawai 

kadet polis yang menggunakan teknik 

latihan psikologi dan 38 pegawai kadet polis 

yang hanya diberi latihan seperti biasa 

mendapati kumpulan yang diberi teknik 

latihan psikologi mampu menangani tekanan 

dan mempunyai kesihatan yang lebih baik 

berbanding kumpulan yang hanya diberi 

latihan biasa. Kumpulan yang diberi teknik 

latihan psikologi juga menunjukkan tahap 

yang lebih rendah mengalami masalah perut, 

kesukaran tidur dan keletihan di mana skor 

terhadap General Health Questionnaire 4.1 

(95% CI, 1.3–13.7; p < 0.05) berbanding 

dengan kumpulan yang tidak diberi teknik 

latihan psikologi. Manakala Ranta (2009) 

pula telah menguji teknik psikologi terhadap 

280 Pegawai Polis India daripada pelbagai 

pangkat mendapati teknik multidimensional 

psychological interventions dapat 

mengurangkan tahap tekanan kerja di 

kalangan pegawai Polis India. 

 

CADANGAN UNTUK MENGATASI 

MASALAH TEKANAN KERJA 

 

Organisasi kepolisan khususnya di peringkat 

pengurusan kepolisan seharusnya peka dan 

mengetahui tahap tekanan kerja yang 

dialami di kalangan Pegawai Polis bagi 

memastikan langkah-langkah pemulihan 

atau pun pencegahan dapat dilaksanakan. 

Collins & Gibbs (2003) menyarankan 

pendekatan pengurusan stres oleh pihak 

pengurusan kepolisan dengan mengubah 

terlebih dahulu persekitaran kerja yang agar 

suasana kerja tidak tertekan, mengurangkan 

bebanan kerja dan mengurus persekitaran 

organisasi berbanding dengan hanya 

memberi latihan pengurusan stres kepada 

setiap individu. Menurut Morash et. al., 

(2006) dalam pengurusan stres, organisasi 

kepolisan bertanggungjawab sepenuhnya 

memastikan faktor-faktor di tempat kerja 

yang menyumbang kepada tekanan dapat 

dikurangkan atau pun dihapuskan bukan 

hanya semata-mata mengharapkan peranan 

Pegawai Polis itu sendiri untuk berusaha 

menangani tekanan dalam diri mereka. 

Pendekatan latihan pengurusan stres di 

tempat kerja adalah bertujuan untuk 

mengurangkan kesan negatif terhadap 

kesihatan mental di kalangan Pegawai Polis 

dan ianya membantu pegawai meningkatkan 

kemahiran menangani tekanan dalam diri 

mereka (Patterson, 2009). 

 

KESIMPULAN 

 

Berdasarkan kajian empirikal yang 

diketengahkan telah membuktikan bahawa 

isu berkenaan tekanan kerja di dalam 

organisasi kepolisan tidak seharusnya 

dipandang remeh oleh semua pihak. Kesan-

kesan tekanan kerja bukan sahaja boleh 

berlaku terhadap psikologi dan fisiologi diri 

Pegawai Polis itu sendiri malah lebih 

memburukkan lagi ianya boleh memberi 

kesan negatif terhadap organisasi kepolisan 

dari segi imej dan kualiti penyampaian 

perkhidmatan kepada masyarakat. Hal ini 

disebabkan daripada kemerosotan kualiti 

dan prestasi perkhidmatan akibat kegagalan 

mengawal tahap tekanan kerja yang dialami 

Pegawai Polis. Pihak yang berkaitan 

khususnya pengurusan PDRM seharusnya 

peka dengan situasi tekanan yang dialami 

pegawainya dan mencari pendekatan yang 

berkesan untuk menangani masalah ini bagi 

memelihara kredibiliti dan integriti 

organisasi. Pendekatan teknik psikologi 

yang berkesan dan persekitaran kerja yang 

kurang tekanan adalah salah satu faktor yang 

perlu dititik beratkan dalam usaha 

membendung isu ini daripada terus 

membelenggu organisasi kepolisan. 

